
Udaltzaingoko langileen egoerari buruzkoa

Reyes Carrere Zabalak, EH BILDU udal taldeko zinegotziak, Udalbatzaren Organo Araudiaren
98. artikulua oinarri, mozio hau aurkezten du Udalbatzan azter dadin. Mozioa 2022ko
otsailaren 14an Zerbitzu Orokorreko Batzordean jorratutako interpelazioaren ondorioa da.

JUSTIFIKAZIOA

Duela hilabete batzuetatik hona, Udaltzaingoko langileak, hainbat ekintza eta
komunikaturen bidez, lan-baldintzak hobetzeko eskatzen ari dira. Haiek diotenez, langile
egonkorren falta, atalaren zuzendaritza egiten ari den kudeaketa txarra eta hartu diren
erabaki politikoak zuzeneko eragina izaten ari dira, aspaldi, haien lan-kalitatean. Eta,
horren ondorioz, baita herritarrei eman nahi dieten zerbitzuaren kalitatean ere.

Batetik, Donostiako udaltzainek salatzen dute Arkautek osoki egindako hautaketa-
prozesuen eta lan-poltsen ondorioak jasaten ari direla; udaltzainak joan eta etorri
dabiltzala; batzuek oso denbora gutxi ematen dutela lanean Donostian; beste batzuek ez
dutela inolako harremanik hiriarekin, edo aldi baterako etortzen direla lanera, euren
bizilekutik gertu plaza bat aurkitzen duten arte...

Horrek guztiak zailtasun handiak dakartza Udaltzaingoaren lan taldea egonkortzeko
orduan. Langile finkoek jasaten duten lan-gainkarga gero eta handiagoa da:
“beteranoenak” etengabe aritu behar izaten zaizkie berriei lan-dinamikak, hiriaren
errealitate propioak, kale-izendegia eta abar erakusten, eta horrek higadura pertsonala
dakar. Izan ere, horietako asko, ikasi beharrekoa ikasi dutenean, joan egiten dira, eta berriz
ere hasieratik hasi behar izaten da.

Ezegonkortasun-egoera horrek herritarrei ere eragiten die, udaltzain-dantza horrek
zerbitzuaren kalitateari ere kalte egiten baitio. Izan ere, nola bermatuko du Udal Gobernu
honek bikaintasuna herritarren arretan, udaltzain batzuk “erreta” eta beste asko
Donostiatik joateko irrikan badaude?

Baina egoera hori, udal sindikatuen iritziz, hobetu liteke udal-kudeaketa egoki batekin,
gutxienez Arkauteko lan-poltsaren desoreka konpentsatuta. Sindikatuetako ordezkarien
arabera, egungo zuzendaritzaren kudeaketak ez die erantzuten Udaltzaingoko langileen
beharrei; aitzitik, haien arazoak areagotu egien ditu, eta horrek zuzenean eragiten die
haien lan-baldintzei.

Langileen arabera, zuzendaritzak eta Udal Gobernuak ez dute konponbide adosturik
aurkitu nahi, eta horrek enkistatu egiten du langileen lan-eskubideen galera, pixkanaka-
pixkanaka ikusten baitute hainbat erabaki arbitrariok, hala nola ordutegiarekin, ordu
metatuekin, baimenekin eta oporrekin lotutakoek, eragina dutela haien bizitza
pertsonalean eta familia-bizitzan.

Udal Gobernuko delegatua batzordean interpelatu dugunean, sailaren beraren barne-
komunikazioan hainbat hutsune daudela aitortu du. Eta, azken hilabeteetako
testuinguruan, Arkauteko lan-poltsaren bidezko kontratazio sistemak eragin negatiboa izan
duela langileen lan baldintzen eta ordu partzialak hartzeko orduan.

Alegia, zinegotzi delegatuak egoera azaltzeko arrazoi koiunturalak baino ez zituen azaldu:
izan COVIDa, izan erretiroa, izan beste herri batzuetako langileen eskaria handia...

Harrigarria bada ere, eta beti batzordean emandako erantzunen arabera, udal gobernu
honen erabaki politikoek —zerbitzuaren kalitatea babesteaz eta udaltzainen lan-eskubideak
bermatzeko ardura izan beharko luketenak— zerikusi gutxi dute egungo lan-gatazkarekin.

Langileek hilabeteak daramatzate bizitza pertsonalean eragina duten murrizketak jasaten.
Sailean egiten ari den kudeaketak zerbitzuaren kalitatean eta langileengan du eragina, eta
bitartean, saileko arduradun politikoak langileek jasaten dituzten murrizketak onartu arren,
ez du konponbide eraginkor eta berehalakorik ekarri; ezta langileen batzordearekin
adostutako irtenbidea bilatzeko konpromisorik ere.

Horiek horrela, honako hau da behean sinatzen duen zinegotziak aurkeztutako KONTROL
MOZIOA:

e Donostiako Udalbatzak hertsatuki eskatzen dio Udal Gobernuari lehenbailehen has
dezala Langileen Batzordearekin lan-egutegi berri bat negoziatzeko prozesua akordio
bat bilatzeko konpromisoarekin; eta, prozesu horrek irauten duen bitartean, aplikatu

diezaiela Udaltzaingoko langileei 2020ko lan-egutegia, langileekin gatazkarik sortu ez
duen azken ordutegia.

e Donostiako Udalbatzak hertsatuki eskatzen dio Udal Gobernuari Udaltzaingoaren lan
taldea behar bezala dimentsionatzea; jardunean dauden unitate guztietan
beharrezkoak diren agenteak lehenbailehen kontratatzea eta prozesu horri esker,
UMAC bezalako unitateak berraktibatu ahal izatea; eta kontratazio-prozesu horrek
irauten duen bitartean, Udaltzaingoaren egungo plantillari aplikatutako murrizketak
bertan behera uztea.

Donostia, 2022ko otsailaren 18an

Reyes Carrere Zabala
EH Bildu udal taldeko zinegotzia

